
Nunat Avannarliit Killiit Siunnersuisoqatigiiffiata kaammattuutitut aalajangersa-
gaanik nr. 2/2012-imik, ataani allassimatut oqaasertalimmik, Inatsisartut tapersiinis-
saannik Inatsisartut aalajangiiffigisassaattut siunnersuut: Nunat Avannarliit Killiit 
Siunnersuisoqatigiiffiata Savalimmiuni Naalakkersuisunut, Kalaallit Nunaanni 
Naalakkersuisunut Islandimilu Naalakkersuisunut kaammattuutigaat apeqqutit issit-
tumut tunngasut eqqarsaatigalugit nunat suleqatigiinnerannik sakkortusaanermik 
aallartitseqqullugit, kiisalu suliassaqarfinni nunat ataatsimut soqutigisaqarfigisaan-
ni taamatullu ilioriusissiornissamut isumaqatigiissuteqarfigisinnaasaanni Issittoq 
eqqarsaatigalugit nunat avannarliit killiit ataatsimut ilioriusissiornissaannik sulis-
suteqaqqullugit. Siunnersuisoqatigiiffiup taamatuttaaq naalakkersuisut qinnuigaat 
nunani pineqartuni nunanut allanut naalakkersuisut akuttunngitsumik ukiumoor-
tumik minnerpaamillu ukiut marlunngorneri tamaasa naapeqatigiittarnissaannik 
apeqqutit issittumut tunngasut kiisalu apeqqutit allat nunat avannarliit killiit ataat-
simut soqutigisaqarfigisaat oqallisigalugit. Ataatsimiinnerit taakku Nunat Avannarliit 
Killiit Siunnersuisoqatigiiffiata ukiumoortumik ataatsimiinnerinut atatillugu sapinn-
gisamik ingerlanniarneqartassapput. 
(Aallartitat siulittaasuat Lars-Emil Johansen) 

Siumumi isumaqarpugut Nunat Avannarliit Killiit Siunnersuisoqatigiiffiata nunani avannar-
lerni Naalakkersuisunut kaammattuuteqarsimanerat, issittoq pillugu nunat avannarliit su-
leqatigiinnerat eqqarsaatigalugu ataatsimut ilioriusissioqqusineq pisariaqartoq. 
 
Nunanut avannarlernut killernut suli pingaarneruvoq ilioriusissamut suut ilaatinneqassa-
nersut kissaatiginerlugit oqallisigalugillu ataatsimut katersuuffigigaanni. Qularnanngitsumik 
nukittoqutaasinnaavoq nunat matumani pineqartut pingasut qulequttat aalajangersimasut 
aallaavigalugit siunnersuuteqarsinnaasuuppata kissaatigisaminnik nunat avannarliit issit-
toq eqqarsaatigalugu ilioriusissaannut ilaasussatut. 
 
Ukiuni makkunani silaannaap allanngoriartornerata kingunerisaanik, nuna imartarpullu us-
sanneqariartuinnarnerani siumumi isumaqarpugut pingaaruteqarluinnartoq, nunat uagut-
sinnut sanillersuussinnaasagut peqatigalugit ataatsimoorussamik ilioriusissiortoqassasoq, 
ataatsimoorneq sunniuteqarsinnaanermut aqqummik qanillisaataasarmat. Island ullumik-
kut periarfissaqareerpoq naalagaaffitut inissisimanermini oqariartuuteqarsinnaanerminik 
naalagaaffittut, Kalaallit Nunaat Savalimmiullu qallunaat naalagaaffiata ataani inissisima-
nermikkut aqqut takineq atorlugu oqariatuuteqarsinnaapput, taamaakkaluartoq Islandip, 
Kalaallit Nunaata Savalimmiullu ataatsimut sunniuteqarsinnaanerunissaat anguneqassap-
pat, suleqatigiinneq ataavartoq pisariaqarluinnartoq. 

Siunnersuisoqatigiiffiup naalakkersuisunut kaammattuutaa ajornanngippat taamatut ataat-
simiinnerit Nunat Avannarliit Killiit Siunnersuisoqatigiiffiata ukiumoortumik ataatsimiinneri-
nut atatillugu ingerlanneqartaqqullugit. Nunat avannarliit killiit ukiumoortumik ataatsimiittar-
neri pisortatigoortumik aaqqissuussaasareerput, taakkununngalu atatillugu nunanut allanut 
naalakkersuisut naapisinneqartalerpata taava Siunnersuisoqatigiiffiup aamma sammine-
qartut pillugit naalakkersuisunik naapeqateqarlunilu oqaloqatigiinnissinnaanissaa qular-
naarneqassagaluarpoq. 
 
Taamatut oqaaseqarluta Siumumi aaliangiiffigisassatut siunnersuut taperserparput. 


